
ᐳᕙᓪᓗᓐᓂᖅ 
 
 
ᐳᕙᓪᓗᓐᓂᖅ ᑭᓲᒻᒪ? 
ᐳᕙᓪᓗᓐᓇᖅᑐᖅ ᐋᓐᓂᐊᖑᔪᖅ ᖁᐱᕐᕈᐊᕐᔪᓐᓂᙶᓱᖒᓪᓗᓂ ᓯᐊᒻᒪᑉᐸᓪᓕᐊᓲᖑᓪᓗᑎ ᐃᓄᒻᒥᑦ ᐃᓄᒻᒪᑦ ᐊᓂᖅᑎᕆᔭᒃᑯᑦ. 
ᐳᕙᓪᓗᓐᓇᖅᑐᖅ ᐊᑦᑐᖅᓯᒐᔪᓲᖅ ᐳᕙᓐᓂᒃ, ᑭᓯᐊᓂ ᐊᑦᑐᖅᓯᒍᓐᓇᕐᒥᔪᖅ ᑎᒥᐅᑉ ᑭᓱᑯᑦᑎᖏᓐᓂ, ᓲᕐᓗ ᖃᕋᓴᕐᒥᑦ, ᑕᖅᑑᓐᓂᒃ, 
ᕿᑎᕋᕐᒥᓘᓐᓃᑦ. ᐳᕙᓪᓗᓐᓇᖅᑐᖅ ᒪᒥᓴᖅᑕᐅᒍᓐᓇᖅᑐᖅ ᐱᔪᓐᓃᖅᑎᑕᐅᓗᓂᓗ.  
 
ᑐᓴᐅᒪᑎᑕᐅᓚᐅᖅᑐᖓ ᖃᓂᒋᔭᖃᕐᓂᕋᒪ ᐃᓄᒻᒥᑦ ᐳᕙᓪᓗᑦᑐᒥᑦ, ᖃᓄᐃᓕᐅᕆᐊᖃᖅᑯᖓ? 
ᖃᐅᔨᓴᖅᑕᐅᒋᐊᖃᖅᑐᑎᑦ ᐊᐃᑦᑐᖅᑕᐅᓯᒪᒻᒪᖔᖅᐱᑦ. ᓴᖅᑭᕝᕕᐅᓯᒪᓐᓂᕈᕕᑦ ᐳᕙᓪᓗᓐᓇᐅᑉ ᖁᐱᕐᕈᖏᓐᓂ, ᐊᐃᑦᑑᑕᐅᔪᓐᓇᙱᑦᑐᒥᑦ 
ᐳᕙᓪᓗᓕᑐᐃᓐᓇᕆᐊᖃᖅᑐᑎᑦ (ᐃᓛᓐᓂᒃᑯᑦ ᑕᐃᔭᐅᓲᖑᓪᓗᓂ ᓯᓂᑦᑐᖅ ᐳᕙᓪᓗᓐᓂᕐᒥᑦ). ᒪᒥᓴᖅᑕᐅᔪᓐᓇᖅᑐᑎᑦ ᑖᓐᓇ 
ᐊᐃᑦᑑᑕᐅᔪᓐᓇᙱᑦᑐᖅ ᓴᖐᑦᑎᓐᓂᐊᖏᒻᒪᑦ ᐊᐃᑦᑑᑕᐅᓲᒧᑦ ᐳᕙᓪᓗᓐᓇᐅᑉ ᐋᓐᓂᐊᖓᓄᑦ. 
 
ᐊᔾᔨᒌᙱᓐᓂᖏᑦ ᑭᓲᒻᒪᑕ ᐊᐃᑦᑑᑕᐅᔪᓐᓇᙱᑦᑐᒥᑦ ᐳᕙᓪᓗᓐᓂᕐᒥᑦ ᐊᒻᒪ ᐊᐃᑦᑑᑕᐅᓲᒥᑦ ᐳᕙᓪᓗᓐᓂᐅᑉ ᐋᓐᓂᐊᖓᓂ? 
ᐊᐃᑦᑑᑕᐅᔪᓐᓇᙱᑦᑐᒥᑦ ᐳᕙᓪᓗᒃᑯᕕᑦ ᑐᑭᖃᖅᑐᖅ ᑖᓐᓇ ᖁᐱᕐᕈᐊᕐᔪᒃ ᐃᕝᕕᑦ ᑎᒥᖓᓃᑦᑐᖅ ᐱᕈᖅᐸᓪᓕᐊᖏᑦᑐᖅ, ᐃᓕᓐᓂ 
ᖃᓂᒪᓕᖅᑎᑦᓯᖏᑦᑐᖅ ᐊᒻᒪ ᐊᓯᓐᓄᑦ ᓯᐊᒻᒪᑉᐸᓪᓕᐊᔾᔮᙱᑦᑐᖅ. 
ᐊᐃᑦᑑᑕᐅᓲᒥᑦ ᐳᕙᓪᓗᒃᑯᕕᑦ, ᑐᑭᖃᖅᑐᖅ ᖁᐱᕐᕈᐊᕐᔪᐃᑦ ᐱᕈᖅᐸᓪᓕᐊᔪᑦ ᑎᒥᓐᓂ. ᖃᓂᒪᓕᓐᓂᐊᖅᑐᑎᑦ ᐊᒻᒪ ᐊᓯᓐᓄᑦ 
ᓯᐊᒻᒪᑉᐸᓪᓕᐊᑐᐃᓐᓇᕆᐊᓕᒃ. 
 
ᐳᕙᓪᓗᓐᓂᖅ ᖃᓄᕐᓕ ᓯᐊᒻᒪᑉᐸᓪᓕᐊᓲᖓᒻᒪᑦ? 
ᐳᕙᓪᓗᓐᓇᖅᑐᖅ ᓯᐊᒻᒪᑉᐸᓪᓕᐊᓲᖅ ᐃᓄᐃᑦ ᑕᕝᕙᓂᑦᓴᐃᓐᓇᖅ ᐊᓂᖅᑎᕆᑎᓪᓗᒋᑦ ᐊᓂᕐᓂᒥ ᑕᐃᑲᓂ ᐃᓄᑦᑕᖃᕐᓗᓂ ᐊᐃᑦᑑᑕᐅᓲᒥᑦ 
ᐳᕙᓪᓗᓐᓇᐅᑉ ᐋᓐᓂᐊᖓᓂ ᐳᕙᖓᓃᑦᑐᖃᖅᐸᑦ. ᐳᕙᓪᓗᓐᓇᐅᑉ ᖁᐱᕐᕈᐊᕐᔪᖏᑦ ᓂᐅᖅᑕᐅᒋᐊᖃᕐᒪᑕ ᐊᓂᕐᓂᒃᑯᑦ; 
ᐳᕙᓪᓗᓕᓐᓇᖏᑦᑐᖅ ᐊᑦᑐᖅᓯᓂᒃᑯᑦ ᓲᕐᓗ ᐹᑉ ᑎᒍᒻᒥᕕᖏᑦ ᐅᕝᕙᓘᓐᓃᑦ ᐃᒥᐅᑎᒥᑦ ᓇᓪᓕᑭᑕᐅᑎᓗᓂ, ᐊᓐᓄᕌᓐᓂᓘᓐᓃ. 
ᐳᕙᓪᓗᓕᔾᔮᙱᑦᑐᑎᑦ ᑎᒎᑎᓗᑎᑦ ᐊᒡᒐᓂ ᐳᕙᓪᓗᑦᑐᒥᑦ. ᐳᕙᓪᓗᓐᓇᖅᑐᖅ ᓯᐊᒻᒪᑉᐸᓪᓕᐊᒐᔪᓲᖅ ᖃᓂᒋᔭᕐᓄᑦ ᐱᖃᓐᓇᕆᔭᕐᓄᑦ 
ᐃᓚᒋᔭᕐᓄᓪᓗ ᐊᐃᑦᑐᕐᓇᖅᑐᒥᑦ ᐳᕙᓪᓗᑦᑐᓂᑦ ᖃᐅᔨᒪᒐᑎ ᐱᖃᕐᓂᖏᓐᓂ. ᐳᕙᓪᓗᓕᔾᔮᙱᑦᑐᑎᑦ ᐃᓄᒻᒥᑦ ᐊᐃᑦᑐᕐᓇᙱᑦᑐᒥᑦ 
ᐳᕙᓪᓗᑦᑐᒥᑦ.  
 
ᓇᓗᓇᐃᖅᑕᐅᔾᔪᑏᑦ ᐳᕙᓪᓗᓐᓇᒧᑦ ᑭᓲᒻᒪᑕ? 
ᓇᓗᓇᐃᖅᑕᐅᔾᔪᑎᐅᒐᔪᑦᑐᑦ ᐳᕙᓪᓗᓐᓂᕐᒧᑦ ᒪᑯᐊᖑᔪᑦ:  

• ᖁᐃᖅᓱᕐᓗᓂ ᐱᓇᓱᐊᕈᓰᑦ ᐱᖓᓱᑦ ᐅᖓᑖᓄᑦ 
• ᐅᓐᓄᐊᒃᑯᑦ ᐊᐅᒪᔮᕐᓂᖅ 
• ᐆᑎᕐᓇᕐᓂᖅ 
• ᓴᓗᑦᑎᕙᓪᓕᐊᓂᖅ 
• ᐊᐅᖃᖅᑐᒥᑦ ᖁᐃᖅᓱᕐᓂᖅ 
• ᐊᔾᔨᐅᙱᑦᑐᒥᑦ ᐅᐃᕐᖓᕐᓂᖅ  

 
ᐃᖅᑲᐅᒪᒋᑦ – ᑕᒪᒃᑯᓂᖓ ᓇᓗᓇᐃᖅᑕᐅᔾᔪᑎᖃᕈᕕᑦ ᑭᓇᑐᐃᓐᓇᕐᓘᓐᓃᑦ ᐸᖅᑭᖃᑦᑕᖅᑕᕐᓂ ᑕᐃᒪᐃᑦᑐᓂ ᓇᓗᓇᐃᖅᑕᐅᔾᔪᑎᖃᖅᑲᑦ, 
ᐳᕙᓪᓗᓐᓂᖅ ᐃᓱᒪᒋᓗᒍ ᖃᐅᔨᓴᖅᑕᐅᓗᓯᓗ! ᐳᕙᓪᓗᓐᓂᕐᒧᑦ ᖃᐅᔨᓴᖅᑕᐅᔪᓐᓇᖅᑐᑎᑦ ᐋᓐᓂᐊᕕᑦᓯᓐᓂ. 
 
ᖃᓄᕐᓕ ᖃᐅᔨᓴᖅᑕᐅᓐᓇᕐᖓᑦ ᐳᕙᓪᓗᓐᓂᕐᒧᑦ ᐊᒻᒪ ᖃᐅᔨᓴᕈᑎ ᖃᓄᖅ ᓴᖅᑭᑦᑎᕆᓂᐊᕐᒪᑦ ᐅᕙᓐᓄᑦ? 
ᐳᕙᓪᓗᓐᓇᒧᑦ ᐅᕕᓂᒃᑯᑦ ᖃᐅᔨᓴᐅᑎ ᒥᑭᔫᓪᓗᓂ ᑲᐴᑎ ᑕᓕᒃᑯᑦ. ᐊᒥᓱᐊᓗᐃᑦ ᖃᐅᔨᓴᖅᑕᐅᖃᑦᑕᖅᓯᒪᔪᑦ ᐅᕕᓂᒃᑯᑦ ᐳᕙᓪᓗᓐᓇᒧᑦ. 
ᐅᕕᓂᒃᑯᑦ ᖃᐅᔨᓴᕈᑎ ᑕᑯᔭᐅᔭᕆᐊᓕᒃ ᐋᓐᓂᐊᓯᐅᖅᑎᒧᑦ ᐃᑲᕐᕋᐃᑦ 48ᓂ 72ᓄ ᐊᓂᒍᖅᓯᒪᓕᖅᑲᑕ [ᒪᕐᕉᓐᓂᒃ ᐱᖓᓱᓄᑦ ᐅᓪᓗᓄᑦ] 
ᑲᐱᔭᐅᓚᐅᖅᑎᓪᓗᑎᑦ, ᖃᐅᔨᓇᓱᓐᓂᐊᕐᒪᑕ.  ᐅᕕᓂᒃᑯᑦ ᖃᐅᔨᓴᐅᑎ ᓇᓗᓇᐃᖅᓯᑉᐸᑦ ᐳᕙᓪᓗᓐᓇᒥᑦ ᑐᑭᖃᖅᑐᖅ 
ᖃᓂᒋᔭᖃᑐᐃᓐᓇᕆᐊᖃᖅᑐᒥᓂᐅᔪᑎᑦ ᐃᓄᒻᒥᑦ ᐊᐃᑦᑐᕐᓇᖅᑐᒥᑦ ᐳᕙᓪᓗᑦᑐᒥᑦ. ᐃᒪᐃᓕᖏᑦᑐᖅ ᐳᕙᓪᓗᓐᓂᖅ ᐊᐃᑦᑐᕐᓂᐊᖅᑕᐃᑦ 
ᐊᓯᓐᓄᑦ. ᖃᐅᔨᓴᖅᑕᐅᒃᑲᓐᓂᕆᐊᖃᖅᑐᑎᑦ ᓲᕐᓗ ᖃᑎᒐᒃᑯᑦ ᑕᕐᕋᖅᑐᖅᑕᐅᓗᑎᑦ ᐊᒻᒪ ᐅᕆᐊᖅᑎᑕᐅᓗᑎᑦ ᐃᒥᐅᑎᕋᓛᕐᒧᑦ 
ᖃᐅᔨᓇᓱᓪᓗᑎᑦ ᐊᐃᑦᑐᕐᓇᖅᑐᒥᑦ ᐳᕙᓪᓗᓐᓇᖃᙱᒃᑲᓗᐊᕐᒪᖔᖅᐱᑦ.  
 
ᐳᕙᓪᓗᓐᓇᖅ ᒪᒥᓴᖅᑕᐅᒍᓐᓇᖅᑳ? 
ᐄ. ᐊᐃᑦᑐᕐᓇᖅᑐᖅ ᐳᕙᓪᓗᓐᓇᖅ ᒪᒥᓴᖅᑕᐅᒍᓐᓇᖅᑐᖅ ᐄᔭᒐᕐᓄᑦ. ᑕᒪᒃᑯᐊ ᐄᔭᒐᐃᑦ ᓄᖅᑲᖅᑎᑦᓯᒍᓐᓇᖅᑐᑦ ᐊᐃᑦᑐᖅᑕᐅᓐᓇᖏᑦᑐᑦ 
ᐳᕙᓪᓗᓐᓇᖅ ᐊᐃᑦᑐᖅᑕᐅᓂᕐᒧᑦ ᐋᓐᓂᐊᖑᓕᕐᓂᕐᒧᑦ. ᐊᑐᓂ ᐄᔭᒐᑦ ᑐᓂᔭᐅᓲᑦ ᐋᓐᓂᐊᖅᑐᓕᕆᔨᒧᑦ ᓄᓇᓕᑦᓯᓐᓂ.. 

